
ANNOTATSIYA 

Maqolada quyidagi masalalar ko`tarilgan: Xiva xonligida XIX asr oxiri – XX asr boshlarida 
ulkan adabiy muhit yuzaga keldi. Ushbu adabiy muhitning taraqqiy qilishi Muhammad Rahimxon II 
nomi bilan bog’liq. Adabiy muhit ko’pgina shoir va ijodkorlarni kamol topishiga sababchi bo’ldi. 
Feruz saroyidagi o’ttiz bir nafar shoirga rahbarlik qilgan Bobojon Tarroh Xodim ularning yirik 
vakilidan biri edi. U saroydagi shoirlarning hayoti, ijodi, ijtimoiy faoliyati haqida boy ma’lumot 
beruvchi estaliklar yozgan. Ushbu estaliklar “Xorazm navozandalari” nomi bilan atalgan bo’lib, 
Xiva xonligida Sayid Muhammad Rahimxoni soniy davrida yashagan shoirlar ijodini o’rganishda 
qimmatli manba hisoblanadi. 

Kalit so’zlar: Bobojon Tarroh, Xiva xonligi, Feruz, shoir, tazkira, Xodim, adabiy muhit, 
Xorazm navozandalari. 

 
Мyбopaк Мадримовна Матьякубова, 

УрГУ, доцент кафедры Истории 
Назокат Фархадовна Ахмедовa 

РОЛЬ ПРОИЗВЕДЕНИЙ ХОРЕЗМСКИХ МУЗЫКАНТОВ В ИЗУЧЕНИИ 

ЛИТЕРАТУРНОЙ СРЕДЫ ХОРЕЗМА 
АННОТАЦИЯ 

В данной статье поднимаются следующие вопросы: В конце XIX – начале XX веков в 
Хивинском ханстве создавалась огромная литературная среда. Развитие этой литературной 
среды связано с именем Мухаммада Рахимхана II. Литературная среда стала основой 
взращивания многих поэтов и художников. Бободжон Тарроx-Хадим, руководивший 
тридцатью одним поэтом во дворце Феруза, был одним из главных представителей поэтов. 

Он писал воспоминания, дающие богатые сведения о жизни, творчестве и общественной 
деятельности дворцовых поэтов. Эти мемуары называются «Хоразм навозандалари» и 
являются ценным источником для изучения творчества поэтов, живших в Хивинском 
ханстве во времена правления Саида Мухаммада Рахимхана. 

Ключевые слова: Бободжан Тарро, Хивинское ханство, Феруз, поэт, 
тазкира(антология), Хадим, литературная среда, музыканты Хорезма. 

THE ROLE OF THE WORKS OF KHOREZM MUSICIANS IN THE STUDY OF 

THE LITERARY ENVIRONMENT OF KHOREZM 
ABSTRACT 

This article raises the following questions: At the end of the 19 th century and the beginning 
of the 20th century, a huge literary environment was created in the Khiva Khanate. The development 
of this literary environment is connected with the name of Muhammad Rahimkhan II. The literary 
environment was the reason for many poets and artists to mature. Bobojon Tarroh-Khadim, who led 
thirty-one poets in the Feruz Palace, was one of their major representatives. He wrote essays that 
provide rich information about the life, work, and social activities of poets in the palace. These 
poems are called "Navozandalari Khorezm" and are a valuable source for studying the works of 
poets who lived during the reign of Syed Muhammad Rahimkhani during the Khanate of Khiva. 

Index Terms: Bobojon Tarroh, Khanate of Khiva, Feruz, poet, tazkira(anthology), Khadim, 
literary environment, musicians of Khorezm. 

 
1. Dolzarbligi: 
Xorazm adabiy muhiti o‘zbek adabiyotining ajralmas qismini tashkil etadi. Bu haqda 

O‘zbekiston Respublikasi Prezidenti Sh.Mirziyoyev shunday deb ta’kidlagan: “Jo‘shqin 
Amudaryodan suv ichib, muqaddas va tabarruk Xorazm tuprog‘ida unib-o‘sgan, xalqimiz tarixida 
o‘chmas iz qoldirgan Abu Rayhon Beruniy, Muhammad Muso Xorazmiy, Mahmud Zamaxshariy, 
Najmiddin Kubro, Pahlavon Mahmud, Nosiriddin Rabg‘uziy, Sulaymon Boqirg‘oniy, Sakkokiy, 
Munis, Feruz, Ogahiy, Bayoniy va boshqa ko‘plab allomalar, shoir va mutafakkirlarning nomlari 
jahon sivilizatsiyasi tarixiga haqli ravishda oltin harflar bilan bitilgan” [1,b.241].  

Haqiqatdan ham Xiva xonligida yuzaga kelgan adabiy muhit o’zbek mumtoz adabiyotida 
muhim o’rin tutadi. Ammo fanda XIX ikkinchi yarmi – XX asr boshidagi Qo‘qon, Buxoro yohud 
Toshkent adabiy muhiti haqida ko’p va keng ma’lumotlar mavjud bo’lib, Xorazm adabiy muhiti 
to‘g‘risida ma’lumotlar nihoyatda kam edi. Ushbu adabiy muhitga oid tarixiy asarlarni va 
tadqiqotlarni o’rganish va qiyosiy tahlil qilish fandagi asosiy vazifalardan biri hisoblanadi. 

2. Metodlar va o’rganilganlik darajasi: 
Xonlikning madaniy hayoti va adabiy muhitini yoritishda manbashunoslik sohasida ham 

ko’plab tadqiqotlar olib borilgan va hozirgi kunda ham ilmiy tadqiqotlar olib borilyapti. Maqolani 
yozish jarayonida ushbu tadqiqotlar qiyosiy tahlil qilindi va o’rganildi. Adabiy muhit va uni 
shakllantiruvchi jarayonlar toʻgʻrisida E.E.Bertels, A.Qahhor, V.Abdullayev, N.Mallayev, 
A.Hayitmetov, M.Hamidova, A.Abdugʻafurov, B.Valixoʻjayev, G.Ismoilova, N.Jumaxoʻja, 
I.Adizovalar tomonidan ilmiy-tadqiqot ishlari olib borilgan [2]. Shahzoda shoirlar hayoti va ijodiy 
merosiga doir ba’zi fikrlar bildirilgan, maqolalar e’lon qilingan. 

So‘nggi yillarda Xorazm adabiy muhiti, xon oilasi vakillari ijodi maxsus tadqiqotlar 
doirasida ham o’rganilmoqda. “Feruz gulshani” nomli kitobda esa Feruz oilasidagi she’riyat muhiti 
vakillaridan Bayoniy, Xusrav, Murodiy, Komyob, Farrux, Oqil, Sultoniy, Asad, G‘oziy, Sa’diy, 

Sodiq va ayol ijodkorlardan Kishjonbikalarning she’rlari tazkira, bayoz, majmualardagi matni 
asosida tuzib chiqilgan [3]. 

Xonlikdagi adabiy muhit Muhammad Rahimxon II Feruz davrida taraqqiy qilgani, uning 
saroyida koʻplab shoirlar, tarixchilar, san'atkorlar ijod qilgani haqida 1908-yilda Xivaga kelgan 
A.N.Samoylovich shunday yozadi: “Shoirlar orasida xon oilasi vakillari ham boʻlib, saroy amaldori 
Karimdor yasovulboshi, Yusufbek, Urganch shahar hokimi Shayx Nazarboy va boshqa kishilar bor 
edi” [4, b. 28].  

Muhammad Rahimxon II Feruzning adabiyot va san`at ixlosmandlariga koʻrsatgan e`tibori 
va she`riyatga ishtiyoqmandligi shu davr shoiri, xon saroyi shoirlari rahbari va tarjimon Laffasiy 
“Xiva shoir va adabiyotchilarining tarjimai hollari” tazkirasida ham yoritilgan. Shoir Feruz va uning 
adabiy madaniy davrasini quyidagicha tasvirlaydi: “Oʻziga Feruz taxallusi bilan bir rang gʻazallaru 
muxammaslar yozib xeyligina adabiyotda mashgʻulot hosil qiladur. Shuning bilan Feruz musiqaga 
ham havaskor boʻlib hamma vaqtlar xizmatida besh-oʻn musiqashunoslar doimiy tanbur 
gʻichchaklar mashq etib, shirin, faraxavzo ash'orlar aytishib ulturadurlar. Shul sababli Feruzning 
tabiga muvofiq Feruzga qoʻshimcha payrovona gʻazal, muxammas, musaddas va hajviyotlar yozib 
turadurlar. Doimo Feruzning xizmatida oʻttiz-qirq nafar shoir va adabiyot suyuvchilar boʻlib, 
alardin ba'zilari doimiy kotibligʻ qilib har rang kitoblarni yozib tarjima etib turadurlar” [5]. 

Adabiyotshunos N.Qobulov esa o’zining “XIX asr oxiri – XX asr boshlarida Xorazmda 
adabiy va madaniy hayot” maqolasida shaxzoda va shoirlar ijodiga munosabat bildirib, “feodal 
saroy adabiyotining eng muhim belgilaridan biri taqlidchillik, shaklbozlik, payravchilik, 
madhiyabozlik avj olishi bilan xarakterlanadi”, deb hukmron mafkuraga muvofiq tavsiflaydi va 
dalil sifatida Murodiy, Farrux, Sultoniy she’rlaridan ayrim parchalar keltiradi [6, b. 25].  

Adabiyotshunos G.Ismoilova esa o’z tadqiqotida saroy shoirlari ijodi haqida shunday 
yozadi: “Saroy maddohi”, “taqlidchi”, “ijodi payrav she’rlaridangina iborat” deb talqin qilingan 
ko’pgina qalam ahlining she’rlarini sinchiklab kuzatsak, ularning zamona taqozasi bilan o’z 
ko’nglidagi nozik hislarni, qalbidagi alam-dardlarni nechog’lik ustalik bilan ifoda etganlariga guvoh 
bo’lamiz” [7, b. 31-32]. Shuningdek saroy muhitidagi shoirlar ijodining adabiy-estetik qimmati va 
mumtoz she’riyatimizni boyitishdagi ulushi xususida boshqa qator tadqiqotlarda ham ahamiyatga 
molik fikrlar bayon etilgan [8, b. 61-62]. 

3. Tadqiqot natijalari: 
Muhammad Rahimxon Soniy – Feruzning Xorazm xoni sifatidagi faoliyati vatanimiz 

tarixining eng murakkab va ziddiyatli davriga to‘g‘ri kelgan. Shunday bo‘lsada adabiyot, san’at, 
ilm-fan va maorifni rivojlantirishga rahnamolik qilgan Qo‘ng‘irotlar sulolasining yirik vakili 
hisoblanadi. Muhammad Rahimxon Soniy Feruz – buyuk davlat arbobi, atoqli shoir, madaniyat va 
san’at homiysi, ma’rifatparvar hukmdor. Muhammad Rahimxon II nafaqat davlat arbobi, balki 
she’riyatga oshno bo’lgan, shu sababli Xivada bevosita uning tashabbusi va rahnamoligi bilan 
madaniy-ma’rifiy, adabiy muhit yuzaga kelgan. Feruz XIX asrning ikkinchi yarmi o‘zbek adabiyoti 
ravnaqiga ham ulkan hissa qo‘shgan: saroyda o‘nlab shoirlar uning homiyligida badiiy ijod bilan 
shug‘ullanganlar. Muhammad Yusuf Bayoniy, Muhammad Rasul Mirzo, Ahmad Tabibiy, Avaz 
O‘tar o‘g‘li, Chokar, Rog‘ib, Devoniy, G‘oziy, Shinosiy, Oqil, G‘ulomiy, Komyob kabi shoirlar 
shular jumlasidandir. Uning saroyida ellikka yaqin shoiru yozuvchilar, sozanda va go‘yandalar, 
muarrixlar, tarjimonlar, xattotlar, noshirlar faoliyat ko‘rsatgan.  

Xiva xoni Muhammad Rahimhon II Feruz xonlik madaniy-ma'rifiy hayotida muhim oʻrin 
tutgan, deyarli yarim asrlik boshqaruvni oʻz qoʻliga olgan hukmdor.  Muhammad Rahimhon II 
Feruz nafaqat xon balki madaniyat va ma'rifat homiysi, ayniqsa adabiy muhit rivojida alohida 
ahamiyatga molik ishlarning tashabbuskori hamdir. Feruz ham huddi otasi Sayid Muhammadxon 
singari har haftaning ikki kuni saroyda shoirlar mushoirasi, kitobxonlik kechalari oʻtkazib borishni 
oʻziga odat qilib olgan edi [9, b. 61].  

Bayoniy Feruzning she'riyatga boʻlgan muhabbatini “Shajarayi Xorazmshohiy” asarida 
shunday tasvirlaydi: “Xon hazratlari she'rga koʻp zavq paydo qilib erdilar. Oʻzlari ham burundin 
“Feruz” taxallusi bilan mutaxallis boʻlub, she`r aytur erdilar. Soʻngroq she`rga koʻproq haris 

boʻldilar. Har kishining she`r aytmoqqa sahl qobiliyati boʻlsa, nav`i she`rlarini aytib dargohi oliyga 
olib bora berdilar. Shoirlarning adadlari kam-besh qirqqa yovuq bordi” [10]. 

Muxammad Raximxon Soniy Feruz hukmronligi (1864 – 1910) davrida Xorazm xattotlik 
san`ati maktabining zarqalam sohiblaridan biri bu Bobojon Tarroh Xodim sanaladi. Shoirning 
“Xorazm navozandalari” asari o‘sha davr Xorazm adabiy-ma’naviy muhitining o‘ziga xos 
tomonlarini keng yoritish bilan ham qimmatlidir. Ushbu asar ana shu kemtikni to‘ldirib, 
tasavvurimizni yanada  boyitishga xizmat qilishi shubhasizdir. 

Bobojon Tarroh Xodim – 1878-yili Xivada tug‘ilgan bo‘lib, shoirning ajdodlari ham 
adabiyotga mehr qo‘ygan insonlar bo‘lgan. Shoirning bobosi Abduqodir Devon zamonasining 
taniqli ijodkorlaridan bo‘lgan [11, b. 91]. Xodim nafaqat shoir, balki, xattot, kotib va sozanda ham 
boʻlgan, u asli shoirlar oilasida tugʻilgan. Shoir o‘z ijodini 15 yoshdan boshlagan bo‘lib, o‘ziga 
“Xodim” taxallusini olgan. Buni muallif quyidagicha izohlaydi. “Adabiy nomim Xodim bo‘lib, bu 
nomni o‘zim tanlaganman, Muhammad Rahimxon ham ma’qul ko‘rg‘an. Men Xevadagi 
qushbegining qo‘minda, ichkari qal’ada tug‘ilg‘onman. Otamning adabiy nomi Xodim, birinchi 
bobomning nomi Kone’ bo‘lg‘on [11, b. 87].  

Xodim kotib sifatida ham xonning  saroyida samarali faoliyat olib borib, xon saroyining 
mashhur shoiri va tarjimoni Ahmad Tabibiyning 490 sahifalik “Hayratul oshiqin“ (“Oshiqlarning 
hayratlanishi”) nomli devonini 1908-yilda,  “Munis-ul ushshoq” (“Oshiqlarning doʻsti”) devonini 
1909-yilda mahorat bilan nastaʼliq xatida koʻchirgan. Oradan bir yil o‘tib, mazkur devon1910-yilda 
Xiva toshbosmaxonasida chop etilgan. Shoirlik bilan yigirma bir yoshidan shug’ullana boshlagan, 
Xodimning ustozi Yusuf Xoji Oxun Doiy bo‘lgan. Muallif o‘zining asarida kasbi haqida: “Men ikki 
mansabga ega edim. Birinchidan, Komil Devoniy ham, Xonaixarob ham menga sherik patakchi 
devon bo‘lg‘onmiz. Ikkinchidan Muhammad Rahimxon ikkinchining davrida o‘ttiz bir shoirga 
nazoratchi bo‘lg‘onman. Shuning uchun ham o‘ttiz bir shoirga baho berg‘onman [11, b. 88]. 

Bobojon Tarrox – Xodim xattot sifatida ko‘chirgan 30 dan ortiq noyob qo‘lyozma kitoblar 
O‘zbekiston Fanlar Akademiyasining Sharqsunoslik instituti qo‘lyozmalar fondida saqlanmoqda. 
Muhammad Rahimxon Soniy davrida devonda ishlagan Bobojon Tarroh akasining fojeali oʻlimidan 
soʻng, saroy devonida mirzo va saroy shoirlariga nazoratchi boʻlib ishlaydi va u bu vazifada 10 yil 
faoliyat olib boradi. Bobojon Tarrohning she’rlari Feruzga ma’qul bo‘lgan va shu sababdan saroy 
shoirlarini nazoratchisi qilib tayinlangan, u ko‘rgan kechirganlarini estalik sifatida ishonarli qilib 
qog‘ozga muhrlagan.  

Bobojon Tarroh “Xorazm shoir va navozandalari” nomli xotiralarida bu haqida, 
“Muhammad Rahimxon II – Feruz saroyida o‘n yil ishlagan, xon topshirig‘i bilan shoirlarga 
rahbarlik qilgan, shu adabiy muhitning ichida “qaynagan”, xonning mehrini  ham, qahrini ham 
ko‘rgan insondir  deb  ta’riflangan.  

Xodim yozgan shoh  asarlaridan biri bu – “Xorazm navozandalari” asari hisoblanadi. 
Tarrohning bu kitobi XIX asr oxiri – XX asr boshlarida Xorazm adabiy muhitida yashab ijod etgan 
va ko‘pchiligi bugunga qadar kitobxonga noma’lum bo‘lgan shoirlar, Feruz va uning faoliyati o‘sha 
davr adabiy-ijtimoiy hayoti to‘g‘risida qimmatli ma’lumotlar beruvchi asardir [11, b. 5]. 

Xodim boshqa shoirlar qatorida Feruzning adabiyotga qiziqishinigina emas, musiqaga 
munosabatini ham yoritgan. Ayniqsa, Muhammad Rahimxon Feruzning o‘zbek san’atkorlari 
zumrasini yaratish, tarbiyalash to‘g‘risida g‘amxo’rlik qilganini alohida aytib o‘tgan. Shuning bilan 
bir qatorda, Feruz tom ma’noda taraqqiyparvar davlat arbobi sifatida ta’riflangan. Uning davrida 
birinchi o‘zbek kinosiga, toshbosmaga asos solinganligi va san’at gullab yashnagani, nota yozuvi 
yaratilganligi qayd etilgan. 

XIX asr oxiri – XX asr boshlari Xorazmda an’analarni davom ettirish, ustozlarga munosib 
izdosh bo‘lish hamda yangilikka intilish maqsadida yurtdagi barcha ijodkorlarni jalb etgan yirik 
adabiy-madaniy muhit vujudga keldi. Xiva hukmdori Muhammad Rahimxon II Feruz qalam ahlini 
tazkira tuzish, majmua yozish, tarjima etish, bayozlar tuzish, devonlar tartib berishga 
rag‘batlantiradi, hatto bu jarayonga qarindoshlari, shahzodalar va saroydagi ko‘plab mansabdor 
kishilarni ham jalb etib, muntazam ijodiy kechalar tashkil etadi. Albatta, shoh va shoir qoshidagi 
bunday anjumanlar shunchaki she’rxonlik bilan kifoyalanmay, balki shoirlarning ijod mahsuli 

oʻqib, eshittirilgandan soʻng ular yuzasidan fikr-mulohazalar bildirilgan. Xususan, xon oila a’zolari 
tomonidan aytilgan har bir bayt, undagi mazmun, badiiyat va vazn uyg‘unligiga yig‘ilganlar 
tomonidan alohida e’tibor qaratilgan. Shubhasiz, bunday vaziyatlarda Feruzning fikr-mulohazalari 
birinchi o‘rinda turgan va xon anjumanlardan tashqari vaqtlarda ham o‘z yaqinlarining ijodiga 
qiziqqan, shahzoda shoirlarning tarbiyasi, ta’lim olishi uchun ustozlar tayinlagan, ijodkorlarning 
taxallus tanlashi, she’rlarini devon holiga keltirish va ko‘chirilishiga rahnamolik qilgan. Bu haqida 
Laffasiyning “Tazkirayi shuaro”, Bayoniyning “Haft shuaro”, Bobojon Tarrohning “Xorazm 
navozandalari” kabi asarlarda ko‘plab ma’lumotlar beriladi [3]. 

Muallif o‘z asarida xon himoyasida bo’lgan saroy shoirlarining ijtimoiy kelib chiqishi, xulq-
atvori, taqdiri to’g’risida so’z yuritadi. Xotiralardan ma’lum bo‘lishicha, Feruz adabiyot va san’at 
ahlining boshini silab, holidan xabardor bo‘lib turgan. Xon saroyiga jalb etilgan shoirlar moddiy-
ma’naviy jihatdan rag‘batlantirilgan, yalqovlari, iste’dotini xor etganlari qilmishiga yarasha 
jazolanganlar ham. 

Ushbu asarda saroyda ijod qilgan va faoliyat olib borgan har bir shoir haqida quyidagi 
asosan oʻn ikkita savollar boʻyicha javob beriladi. Jumladan, shoirning oʻz nomi va otasining nomi, 
adabiy nomi, tugʻilgan joyi, ijtimoiy ahvoli, ilmiy darajasi, devon tartib bergani, mansabdor 
boʻlgʻoni, xalq bilan aloqasi, necha yoshidan shoirlik qila boshlagani, shugʻullanishiga sabab nima 
boʻlgani, har bir shoirning ahloqiy tomonlari, vafoti va qaysi qabtristonga dafn qilinganligi haqidagi 
savollarga javob berilgan. 

Xodim zamondoshlari toʻgʻrisida fikr yuritar ekan, oʻsha davr ijtimoiy-siyosiy voqealarini 
oʻz nuqtai nazaridan yoritadi, ularga oʻz munosabatini bildiradi. Muallif boʻlgan voqea-hodisalarni 
holis yoritishga harakat qilgan. Feruzning ijobiy hislatlarini va ba`zi  salbiy tomonlarini koʻrsatib 
oʻtgan [11, b. 92]. 

Xorazm adabiy muhiti xususidagi qimmatli ma`lumotlarning muayyan qismi tazkiralarda 
mujassam boʻlib, u Sharq mumtoz adabiyotshunosligida salmoqli oʻringa egadir. Tazkira, odatda, 
muayyan tarixiy davrga mansub adabiy-tanqidiy qarashlarni, bir yoxud turli davrlar shoirlar hayoti 
va ijodini yorituvchi an’anaviy janr sifatida oʻzbek adabiyotshunosligida ham mavjud edi.  

Bobojon Tarroh Azizov – Xodimning “Xorazm navozandalari” asari XIX asr oxiri – XX asr 
boshlarida eng yirik tazkirachilikning namunalaridan biri sifatida qaralgan. Esdaliklar shaklidagi bu 
asar muallifi undagi fakt va lavhalarning bevosita guvohi sanaladi. Asar mazmuni uni tazkira 
deyishga toʻla asos beradi, chunki “esdalik daftari ma`nosidagi tazkira adabiy tanqidiy qarashlarni 
ifoda etuvchi janrlardan biri boʻlib, unda adabiyot tarixi yoki konkret davrning shoirlari hayoti va 
ijodi toʻgʻrisidagi qiziqarli ma`lumotlar keltiriladi” [12]. 

Shuni aytish mumkinki, Xodim oʻz davrining mashhur shoiri boʻlib, ayni paytda inson ham. 
Shu bois asarning ayrim oʻrinlarida, ba`zi shoirlarga munosabatda u bizga holislikdan chekingandek 
koʻrinadi go’yo. Lekin xolis hukmni oʻsha davrga oid boshqa manbalar bilan taqqoslash 
asosidagina chiqarish mumkin. Biroq, muallifning ba’zi fikrlariga tanqidiy va tahliliy yondashish 
lozim.  

Xiva xonligida qoʻngʻirotlar sulolasi davrida xonlar tomonidan ijod ahliga keng sharoit 
yaratib berilgan, bu esa mamlakat madaniy hayotida tub oʻzgarishlar yuzaga kelishiga sabab 
boʻlgan. Bu jaroyon Muhammad Rahimxon Soniy – Feruz davrida ayniqsa koʻzga tashlanib, u xon 
saroyida faoliyat yuritgan har bir shoirga oʻz qobiliyatiga qarab vazifalar topshirgani, iste’dodli 
shoir Tabibiy saroy shoirlarining sardori, chiroyli xat bituvchi chokar xattotlik, Koʻhna Urganch 
hokimi Shinosiy mazmunli she’rlari tufayli saroyga keltirilib, vazirlik lavozimlariga tayinlanganligi 
qayd qilingan. 

4. Xulosa:  
“Xorazm navozandalari” asari shoirning qimmatli va shoh asari bo’lib, Xodim oʻzi roʻyxat 

qilgan savollar orqali shoirlar hayoti va ijodini kengroq va koʻproq yoritishga harakat qilgan. 
“Xorazm navozandalari” asarining yozilishi va hozirgi kunga qadar saqlab kelinishi adabiyot 
muhlislarining xizmati hisoblanadi. Muallif aytganidek, uni bu ishga adabiyot va san’at ixlosmandi, 
matematika tarixiga oid asarlar muallifi Xalil Siddiqov undagan. Muallif vafotidan soʻng qoʻlyozma 
Xalil Siddiqovda saqlangan. U keyinchalik doʻsti Rahim Nazariyning oʻgʻli Davlatyor adabiyotga 

qiziqishidan xabar topib, qoʻlyozmani unga bergan. Shu tariqa, adabiyotimiz fidoyilaridan boʻlgan, 
Feruz haqidagi ilk tadqiqoti bilan tilga tushgan Davlatyor Rahim yana bir xayrli ishga qoʻl urib, 
“Xorazm navozandalarini” nashrga tayyorladi [11, b.7]. Chunki muallif vafoti oldidan Butun umrim 
xattotlik bilan, yozuv-chizuv bilan oʻtdi. Biroq turli bayozlarga, “Majmuat-ush-shuaro” toʻplamiga 
kirgan gʻazallarimni jamlab alohida kitob qila olmadim.  Mening barcha kitoblarimni nashrga 
birgalikda tayyorlab chiqaringlar” deb, vasiyat qilgan. Shoirning ushbu vasiyati amalga oshirilib 
kitob chop etilgan. 

Muallif oʻz asarini toʻqson besh yoshga kirganda, qarilik chogʻida yoza boshlagani ma’lum. 
Shunday boʻlsada, eng ahamiyatli va sermazmun asar yoza olgan desak mubolagʻa boʻlmaydi. 
Shoirdan bizga “Xorazm shoir va navozandalari” tazkirasi, oʻnlab qoʻlyozma kitoblar hamda 
she’riy devoni meros boʻlib qolgan. Bu meros Xiva  xonligi tarixi  va adabiy muhitini oʻrganishda 
beqiyos ahamiyat kasb etadi, sababi muallif yozgan har bir xotira avvalo o’zi guvoh bo’lgan 
bevosita ko’rgan-kechirganlari hamda haqiqat asosida yozilgan.  

Ushbu asar Xiva adabiy muhiti va xon saroyi ijodkorlarining hayotiga bevosita 
bagʻishlangan.“Xorazm navozandalari” XIX asr oxiri – XX asr boshlarida Sayid Muhammad 
Rahimxoni soniy davrida yashagan shoirlar haqida estaliklar boʻlib Xorazm adabiy  muhitini keng 
yoritib beruvchi, Xodimning xotiralari oʻrin olgan saroy hayoti va shoirlar ijtimoiy faoliyati va 
ijodiga bagʻishlangan gʻoyat qimmatli manba sanaladi. “Xorazm navozandalari” o‘sha davr Xorazm 
adabiy-ma’naviy muhitining o‘ziga xos tomonlarini keng yoritish bilan ham qimmatlidir. 

Biz ushbu asar orqali nafaqat saroy shoirlari faoliyati haqida balki, ushbu davr saroy adabiy 
muhiti bilan tanishish va to’laqonli o’rganish imkoniga ega bo’lamiz. 

